
શ્રીસુબ્રહ્મણ્યપઞ્ચરત્નમ્ ૩

ૐ શ્રીગણેશાય નમઃ ।
શ્રુતિશતનુતરત્નં શુદ્ધસત્ત્વૈકરત્નં
યતિહિતકરરત્નં યજ્ઞસમ્ભાવ્યરત્નમ્ ।
દિતિસુતરિપુરત્નં દેવસેનેશરત્નં
જિતરતિપતિરત્નં ચિન્તયેત્સ્કન્દરત્નમ્॥ ૧॥
સુરમુખપતિરત્નં સૂક્ષ્મબોધૈકરત્નં
પરમસુખદરત્નં પાર્વતીસૂનુરત્નમ્ ।
શરવણભવરત્નં શત્રુસંહારરત્નં
સ્મરહરસુતરત્નં ચિન્તયેત્સ્કન્દરત્નમ્॥ ૨॥
નિધિપતિહિતરત્નં નિશ્ચિતાદ્વૈતરત્નં
મધુરચરિતરત્નં માનિતાઙ્ઘ્ર્યબ્જરત્નમ્  ।
વિધુશતનિભરત્નં વિશ્વસન્ત્રાણરત્નં
બુધમુનિગુરુરત્નં ચિન્તયેત્સ્કન્દરત્નમ્॥ ૩॥
અભયવરદરત્નં ચાપ્તસન્તાનરત્નં
ઇભમુખયુતરત્નં ઈશશક્ત્યેકરત્નમ્ ।
શુભકરમુખરત્નં શૂરસંહારરત્નં
ઉભયગતિદરત્નં ચિન્તયેત્સ્કન્દરત્નમ્॥ ૪॥
સુજનસુલભરત્નં સ્વર્ણવલ્લીશરત્નં
ભજનસુખદરત્નં ભાનુકોટ્યાભરત્નમ્ ।
અજશિવગુરુરત્નં ચાદ્ભુતાકારરત્નં
દ્વિજગણનુતરત્નં ચિન્તયેત્સ્કન્દરત્નમ્॥ ૫॥
ષણ્મુખસ્ય સકલાર્થસિદ્ધિદં
પઞ્ચરત્નમઘવૃન્દકૃન્તનમ્  ।
યે પઠન્તિ વિભવૈઃ સ્ફુટાન્વિતાઃ

શ્રીધરાખ્યગુરુમૂર્ત્યનુગ્રહાત્॥ ૬॥
ઇતિ શ્રી શ્રીધરાર્યવિરચિતં શ્રીસુબ્રહ્મણ્યપઞ્ચરત્નં સમ્પૂર્ણમ્ ।

